
GOUVÈNÈ CUOMO ANONSE PWOLONGASYON SEZON LAPÈCH KOMÈSYAL 

POU BA NWA NAN NEW YORK  
 

Yo pwolonje sezon an jiska 13 oktòb 

 
Jodi a, Gouvènè Andrew M. Cuomo te anonse leta pwolonje sezon lapèch komèsyal 
pou ba nwa jiska 13 oktòb. Sezon an te gen pou l te femen 17 septanm, men akoz 
tanpèt twopikal ki sot pase a, sa vin diminye valè ba nwa yo te kenbe, ki rann dlo New 
York yo vin gen anpil pwason kounye a, se sa ki fè yo pwolonje sezon lapèch la. 
 
Gouvènè Cuomo te di: “Lapèch komèsyal se yon tradisyon ki fè New York fyè anpil epi 
li rete yon sektè kle nan ekonomi eta -- espesyalman nan Long Island. Pwolongasyon 
sa pral pèmèt pechè yo gen plis tan pou fè livrezon machandiz pwason yo, fè lajan epi 
reprann yo apre entèripsyon move tan ki sot pase yo te koze.” 
 
Apre revizyon dènye done sou valè pwason yo te kenbe yo, pèsonèl Depatman 
Pwoteksyon Anviwònmantal (Department of Environmental Conservation) ak Divizyon 
Resous Maritim (Division of Marine Resources) yo te detèmine yo ka pwolonje sezon 
lapèch komèsyal la. Nan moman sa, limit vwayaj yo rete menm jan, ki se 50 liv pa jou. 
 
Delege Depatman Pwoteksyon Anviwònmantal, Basil Seggos te di: “Lapèch 
komèsyal ak pou lwazi nesesè pou ekonomi eta. Depatman Pwoteksyon 
Anviwònmantal fyè detèt li paske l ap asire nou jere lapèch kòmsadwa pou maksimize 
opòtinite sa yo, epi nou pral kontinye siveye valè pwason yo kenbe yo deprè pandan 
peryòd sa epi ajiste dire sezon an jan sa nesesè, konfòmeman a Plan Jesyon Lapèch 
Federal/Ant eta yo te mete sou pye ansanm lan.” 
 
Pou kèk nan espès pwason yo peche pou komès yo, tankou ba nwa, Sèvis Lapèch 
Maritim Nasyonal la ak Komisyon Eta Atlantik sou Lapèch Maritim lan (Atlantic States 
Marine Fisheries Commission) preskri valè pwason maksimòm yo ka kenbe pandan 
sezon lapèch la. Yo te mete anplikasyon zouti pou jere mache pwason yo, tankou limit 
sou valè vwayaj lapèch ki posib, ak plan jesyon limit maksimòm pou jere limit espès ki 
sou kontwòl yo. 
 
Senatè Ken LaValle te di: “Nou bezwen fè tout sa nou kapab pou ede endistri lapèch 
Long Island lan, epi mentni rantabilite motè ekonomik sa nan Zòn Ekstremite Lès la. 
Mwen kontan Depatman Pwoteksyon Anviwònmantal te reponn a bezwen kominote 
lapèch la yo lè li pwolonje sezon lapèch ba nwa a. Tan anplis sa pral pèmèt moun k ap 
peche yo ratrape yon pati nan revni ki te pèdi akoz move tan yo.” 
 



Manm Asanble New York, Fred W. Thiele, Jr. te di: “Mwen remèsye Depatman 
Pwoteksyon Anviwònmantal paske l pwolonje sezon lapèch komèsyal ba nwa ane sa. 
Tanpèt twopikal Hermine te rete sou zòn kot Long Island lan pandan plizyè jou, sa te 
rann kondisyon yo danjere epi moun pa t ka navige sou lanmè lokal ak lanmè pi lwen 
yo. Tan anplis sa pral pèmèt pechè komèsyal yo gen opòtinite pou yo satisfè kantite 
pwason maksimòm yo dwe kenbe chak ane, ki pral vide plis lanjan nan ekonomi New 
York ak Long Island lan.” 
 
Depatman Pwoteksyon Anviwònmantal ap kontinye travay deprè ansanm ak pechè yo 
pou agrandi opòtinite pou lapèch ba nwa, epi tou yo mande yon revizyon, ki pi ekitab 
sou estrateji jesyon federal la pou amelyore eksperyans lapèch ak mache pwason an. 

